
 

 
 

- UPRAVNI ODBOR - 
 
Broj: IUS UO O8-22/24 
Datum: 05.10.2024. godine 
 
Na osnovu člana 30. stav (4) Zakona o visokom obrazovanju („Službene novine Kantona 
Sarajevo“, broj 36/22) i člana 17. stav (3) Statuta Internacionalnog univerziteta u Sarajevu, broj 
IUS-SENAT-1720/2023, Upravni odbor Internacionalnog univerziteta u Sarajevu, donosi sljedeći  
 

PRAVILNIK 
O DODJELI STIPENDIJA STUDENTIMA PRVOG I INTEGRISANOG CIKLUSA STUDIJA 

NA INTERNACIONALNOM UNIVERZITETU U SARAJEVU  
 

Član 1. 
Predmet 
 
Ovim Pravilnikom uređuju se kategorije, kriteriji i uslovi za dodjelu stipendija studentima prvog i 
integrisanog ciklusa studija na Internacionalnom univerzitetu u Sarajevu (IUS), prava i obaveze 
stipendiranog studenta, izmjena i gubitak stipendije, kao i druga relevantna pitanja. 

 
Član  2. 

Cilj 
 
Cilj ovog pravilnika je osigurati upis uspješnih studenata na Univerzitet, potaknuti ih na redovan 
rad i uspjeh, poboljšati kvalitet obrazovanja i pružiti podršku studentima sa nedovoljnim 
finansijskim sredstvima u skladu sa kriterijima koje je utvrdila Fondacija za razvoj obrazovanja u 
Sarajevu. 

 
Član 3. 

 
Pojmovi i definicije:  Riječi i pojmovi koji se koriste u ovom Pravilniku imaju sljedeće značenje: 
 
a. Osnivač: Fondacija za razvoj obrazovanja Sarajevo; 
b. Predsjednik:  Predsjednik Fondacije za razvoj obrazovanja; 
c. Upravni odbor: Upravni odbor Internacionalnog univerziteta u Sarajevu; 
d. Rektor: Rektor Internacionalnog univerziteta u Sarajevu; 
e. Stipendija: Popust na školarinu za jednu akademsku godinu; 
f. Univerzitet: Internacionalni univerzitet u Sarajevu (dalje: IUS); 



 

 
 

g. Propisani period studija za koji se dodjeljuje stipendija: Period studiranja za stipendije 
je u trajanju od 4 + 1 godinu na fakultetu. Za Školu engleskog jezika se ne odobravaju stipendije 
osim za studente kojima su dodijeljene pune stipendije. Period studiranja za pune stipendije 
uključuje 1 godinu u Školi engleskog jezika i 4 + 1 godinu na fakultetu; 
h. Puna stipendija: Stipendija koja pokriva školarinu u potpunosti. 
i. Semestralni prosjek ocjena: Prosjek ocjena koji se računa na kraju svakog semestra. 
Skraćenica je GPA i računa se na skali od 0.00 do 4.00; 
j. Ukupni prosjek ocjena: Ukupni prosjek ocjena koji je student ostvario od početka 
studija. Skraćenica je CGPA i računa se na skali od 0.00 do 4.00; 
k. Zakonski propisan rok studija: Student koji ima obavezu pribaviti dozvolu za privremeni 
boravak u Bosni i Hercegovini u svrhu studiranja ima obavezu kontinuirano napredovati tokom 
svog studija. Studentu koji ne uspije upisati narednu godinu studija u roku od dvije kalendarske 
godine i studentu koji boravi u Bosni i Hercegovini po osnovu studiranja duže od šest godina 
neće se odobriti privremeni boravak u Bosni i Hercegovini u svrhu studiranja. 

 
Član 4. 

Vrste stipendija: 
 
a. Stipendija po osnovu testiranja: Ova stipendija dodjeljuje se na osnovu rezultata ispita 
koje provodi univerzitet za državljane Bosne i Hercegovine i drugih balkanskih zemalja.  
b. ÖSYM stipendija (Centar za izbor i raspoređivanje studenata Republike Turske): Ova 
stipendija obuhvata popuste i podsticaje za uspjeh studentima koji su osvojili stipendijske kvote 
na fakultetima i programima navedenim u Priručniku za programe visokog obrazovanja ÖSYM-a. 
c. Humanitarna stipendija: Ova stipendija se dodjeljuje studentu koji se tokom studija 
našao u teškoj finansijskoj situaciji usljed gubitka užeg člana porodice, bankrota, ili usljed 
prirodnih nepogoda. Zahtjev se podnosi Rektoratu Univerziteta s pratećom dokumentacijom 
koja dokazuje njihove okolnosti. 
d. Stipendija za istaknute sportiste, umjetnike i nadarene studente: Ova stipendija se 
dodjeljuje studentima koji su osvojili zlatne medalje na nacionalnim i međunarodnim 
takmičenjima iz oblasti umjetnosti, sporta i nauke. Iznos stipendije određuje Upravni odbor.  
e. Stipendija za brata/sestru: Ova stipendija od 10% dodjeljuje se novoupisanom studentu 
i njegovom bratu ili sestri koji već studira na IUS-u. Popust od 10% dodaje se na postojeću 
stipendiju, ukoliko ista već postoji po nekom drugom osnovu. Popust se dodjeljuje studentima 
čija je stipendija manja od 50%, što znači da će se studentu koji već ostvaruje 45% stipendije 
dodati popust od 5% za brata/sestru. 
f. Stipendija za osoblje IUS-a: Ova stipendija od 50% može se dodijeliti bližim srodnicima 
administrativnog i akademskog osoblja, kao i zaposlenima u drugim ustanovama koje pripadaju 
Fondaciji (prvi stepen srodstva). U slučaju prestanka zaposlenja osoblja, odluka o nastavku 
stipendije donosi se od strane Upravnog odbora Fondacije. 



 

 
 

g.  UKK IUS Wolves košarkaška stipendija: Sportske stipendije koje se dodjeljuju 
studentima koji su aktivni igrači univerzitetskog košarkaškog tima. 
 
Stipendije navedene u ovom članu predlaže Rektor prije svakog upisnog roka, a primjenjuju se 
odlukom Upravnog odbora Fondacije. 

 
Član 5. 

Obaveze stipendiranog studenta u Školi engleskog jezika: 
 
a. Student koji je nagrađen punom stipendijom navedenom u članu 4. ovog pravilnika 
obavezan je uspješno položiti završni ispit (Proficiency Exam) iz engleskog jezika u roku od jedne 
godine (od dana upisa na IUS). Student koji na ovakav način (sa punom stipendijom) nastavi 
studij, obavezuje se održavati minimalni ukupni prosjek ocjena (CGPA) od 3.00 kako bi zadržao 
punu stipendiju tokom nominalnog trajanja studija. 
 
b. Student sa punom stipendijom koji ne uspije položiti završni ispit (Proficiency Exam) iz 
engleskog jezika na kraju prve akademske godine (u Školi engleskog jezika), prelazi na status 
stipendije od 75% za slijedeću akademsku godinu. Takav student ima pravo da nastavi 
pohađanje Škole engleskog jezika još jednu akademsku godinu ali sa stipendijom od 75% za 
svaki nepoloženi nivo Škole engleskog jezika. 
 
c. Student koji se u Školu engleskog jezika upisao sa punom stipendijom, a koji uspješno 
položi završni ispit (Proficiency Exam) iz engleskog jezika na kraju druge akademske godine, ima 
pravo nastaviti školovanje sa punom stipendijom tokom nominalnog trajanja studijskog 
programa u skladu sa ovim Pravilnikom. 
 
d. Svi studenti, bez obzira na status stipendije, imaju obavezu polaganja završnog ispita 
(Proficiency Exam) iz engleskog jezika u roku od dvije akademske godine. U suprotnom, 
oduzima im se pravo nastavka pohađanja Škole engleskog jezika. 
 
Studentu se iznos stipendije može umanjiti ukoliko se ne ispune uslovi iz člana 7. i 8. ovog 
Pravilnika. 
 

Član 6. 
Uslovi za nastavak stipendiranja: 
 
a. Sve stipendije, osim pune stipendije, nastavljaju se tokom redovnog perioda studiranja, bez 
obzira na akademski uspjeh i prosjek ocjena. Samo studenti sa punom stipendijom imaju 
obavezu ostvarivanja minimalnog ukupnog prosjeka ocjena od najmanje 3.00 u skali od 0-4, 



 

 
 

počevši od kraja drugog semestra, kako bi zadržali status studenta s punom stipendijom. 
Studenti sa punom stipendijom čiji prosjek ocjena (CGPA) padne ispod 3.00 su obavezni plaćati 
25% školarine za preostali period studiranja. 
 
b. Stipendiranom studentu koji ne diplomira u okviru redovnog trajanja studija od 8 semestara, 
odobrava se dodatna godina. Ukoliko student ne diplomira do kraja 10. semestra, stipendija mu 
se u potpunosti ukida. 
Fondacija određuje iznos stipendije za nastavak školovanja i može dodijeliti određeni popust za 
studente koji se upisuju u 11.semestar. 
c. Uslovi za nastavak UKK IUS Wolves košarkaške stipendije: Aktivno učestvovanje u 
univerzitetskom košarkaškom timu, redovno prisustvovanje treninzima, pripremnim 
kampovima i utakmicama, te ocjena trenera tima ili sportskog koordinatora da je sportski 
učinak zadovoljavajući, uz ispunjavanje akademskih uslova i napredovanja u programu na kojem 
je student upisan. 
Situacije koje dovode do ukidanja UKK IUS Wolves košarkaške stipendije: Ako sportista 
samovoljno napusti tim ili bude isključen odlukom trenera/komiteta; ako ne ispuni kriterije 
performansi koje je postavio trener; ili ako dođe do kršenja univerzitetskih ili timskih pravila 
(nasilje, doping, krađa i sl.), stipendija će biti ukinuta. 
 

Član 7. 
Obaveze stipendiranog studenta: 
a. Redovno prisustvovati i aktivno učestvovati u nastavi; 
b. Pridržavati se disciplinskih i ostalih pravilnika i pravila IUS-a; 
c. Imati na umu da predstavlja IUS te paziti na svoje svakodnevno ponašanje; 
d. Ispunjavati uvjete propisane za održavanje stipendije; 
e. Na zahtjev IUS-a, bez novčane naknade, obavljati administrativne ili akademske poslove 
koje im zada IUS, ne prelazeći 10 sati sedmično za studente sa stipendijom od 50% do 100%, 
odnosno 5 sati sedmično za studente sa manjim iznosom stipendije; 
f. Održavati dobre odnose sa ostalim studentima i primjerno se ponašati; 
g. Svojim načinom života i navikama biti primjer ostalim studentima; 
h. Djelovati u skladu sa vizijom i vrijednostima IUS-a; 
i. Savladati osnovni nivo turskog ili bosanskog jezika koji se nude kao izborni predmeti 
tokom studiranja; 
j. Pratiti obavještenja Osnivača Univerziteta i Upravnog odbora te uredno izvršavati 
dodijeljene zadatke; 
k. Polagati ispite određene od strane Osnivača Univerziteta i Upravnog odbora te 
prisustvovati sastancima organizovanim od strane istih; 
l. Ukoliko stipenditor smatra potrebnim, pristupiti analizi krvi/urina u cilju ispitivanja 
prisustva droge ili drugih psihoaktivnih substanci.  



 

 
 

 
Član  8. 

Ponašanja koja dovode do gubitka stipendije: 
 
a. Ako student ne poštuje pravila, smjernice, akademska načela i etički kodeks IUS-a i 
Osnivača, ne ispunjava obaveze navedene u članu 7 ovog Pravilnika ili ometa rad IUS-a na 
poboljšanju kvaliteta obrazovanja; 
b. Ako student učestvuje u terorističkim ili kriminalnim aktivnostima, sam ili kao dio grupe, 
unutar ili izvan univerzitetskog kampusa, ne poštuje slobodu obrazovanja, djeluje protiv države 
ili institucije (otpor, bojkot, okupacija, pisanje provokativnih izjava i slogana, postavljanje 
neprimjerenih slika na internetu i društvenim mrežama), ili pokušava izvršiti takva djela, te ako 
kod sebe posjeduje vatreno oružje, eksplozivna sredstva ili druge zapaljive tvari, noževe, 
skalpele i druge oštre predmete, naprave za omamljivanje i ostale predmete koji se koriste 
prilikom napada i odbrane; 
c. Ako je studentu izrečena disciplinska mjera; 
d. Ako student izgubi status studenta po bilo kom osnovu; 
e. Ako se utvrdi da student koristi ili vrši kupoprodaju narkotika, učestvuje i/ili podstiče na 
kockanje, ili pak bude zatečen u alkoholiziranom stanju na Kampusu; 
f. Pozitivan rezultat testa: Ako se na osnovu testa utvrdi da student koristi narkotike;  
g. Ukoliko se utvrdi da student ne poštuje pravila odijevanja (Budući da stipendirani studenti 
predstavljaju Univerzitet, obavezni su da vode računa o svom izledu i odijevanju. Stoga nije 
dozvoljeno nositi pretjerano upadljivu i neprikladnu odjeću koja se smatra neprimjerenom u 
obrazovnoj instituciji. Odjeća mora biti čista i uredna.)  
 
Nakon što se utvrde uslovi za gubitak stipendije, stipendija se ukida odlukom Upravnog odbora 
na prijedlog Rektora Univerziteta. 

 
Član 9. 

Promjena studijskog programa: 
Dodijeljena stipendija u pravilu važi samo za već odabrani studijski program. 
Ukoliko student podnese zahtjev za promjenu studijskog programa, isti se razmatra u skladu sa 
općim aktima IUS-a koji regulišu promjenu studijskog programa, a o pitanju stipendije odlučuje 
Predsjednik Osnivača i Upravni odbor nakon dostavljenog prijedloga Rektora. 
 

Član 10. 
Trajanje stipendije: 
Studentu kojem stipendija nije ukinuta iz prethodno navedenih razloga ima pravo koristiti 
dodijeljenu stipendiju tokom perioda nominalnog trajanja studija uz još jednu dodatnu godinu 
(4+1 godina studija). 



 

 
 

Član 11. 
Rektor Internacionalnog univerziteta u Sarajevu zadužuje se za sprovođenje ovog Pravilnika. 
 
 

Član 12. 
Prijelazne i završne odredbe 
Nakon stupanja na snagu, ovaj Pravilnik važit će za sve studente kojima je dodijeljena stipendija  

 
Član 13. 

Ovaj Pravilnik stupa na snagu danom potpisivanja, od kada prethodni Pravilnik (broj FRO-11/02-
2020/10 od 02.11.2020.godine) prestaje da važi. 
 
   

 
Predsjednica Upravnog odbora 

 
 
 

  Prof. dr. Sevgi KURTULMUŞ 
 

 
 
 
 
 
Dostavljeno: 
1 x Oglasna ploča IUS 
1 x a/a 


